
   «Атăл урлă хĕлĕх картăм», —

Тет чăваш çынни çакна, —

Кĕпере асра хăвартăм,

Сӳниччен сăна-сăна.



Шăнăçми пек ӳсрĕ шелĕм,

Асамат çухалнăçем

Антăхса çапла тинкертĕм —

Ма час çĕтрĕ ку илем?



Улăхра чупсаччĕ эпĕр

Сăрлă карăнчăк айне,

Çав ачалăхри тем те пĕр

Хускатать ват çын халне.



Мĕн кăна курма тӳр килнĕ —

Тĕрленсе тăраç инçен

Тахçанах шавланă, иртнĕ

Çамрăк вăхăт анинчен.



Картăм эп кун-çулăм тăрăх

Хам асилĕм хĕлĕхне.

Итлемешкĕн хăв ан йăлăх

Пӳрнĕ пурнăç кĕввине.



Çемĕ улшăнми юхман-тăр

Саманамăр хумĕнче.

Хăй килне пиртен кам мантăр

Чăн тăванлăх йышĕнче?



Йăнăш ĕмĕтĕн кĕперĕ

Хăш-пĕр чух асаматла

Илĕртсе тăрса хистерĕ —

Каяс марччĕ тек апла.

  